
                                                                                                                         
 

                                                                      A  HISTORIA  DE  SAN  VALENTÍN 
Existen distintas teorías sobre a orixe do 14 de febreiro como Día dos Namorados. En todo 

caso, parece que non foi inicialmente unha montaxe comercial –como hoxe semella– senón a 
substitución dunha festa pagá polo recordo de San Valentín. Aínda que hai diversas opinións sobre 
quen foi e que fixo este santo, moitas lendas vincúlano, efectivamente, co amor.  

Valentín, que fora un bondadoso médico romano, decidiu facerse cristián e ordenarse 
sacerdote, e como tal oficiou unha chea de vodas entre mozos namorados. O problema estaba en 
que daquela (ano 270 d.C.) os soldados non podían casar, pois pensábase que renderían máis 
solteiros que casados no campo de batalla; non obstante, moitos soldados quixeron facelo e 
Valentín decidiu casar as parellas baixo o ritual cristián ás escondidas dos ollos romanos.  

Por iso, foi perseguido, encerrado e finalmente executado un 14 de febreiro. O relixioso 
converteuse así nun mártir e referente de todos os namorados. Cando menos, esta é a historia que 
espallou a igrexa católica para xustificar o feito e instaurar, a partir do ano 494 d.C., a celebración 
do Día dos Namorados na festividade de San Valentín. A data celébrase, polo tanto, desde hai 
quince séculos.                  

             


